
O RENEUVO DE 
CÀREGHE SOCIALI

di Franco Bampi

A pensâseghe no o pâ, ma l’é za pasòu quattr’anni da l’ur-
timo reneuvo de càreghe sociale e semmo torna chi a dovei
votâ ’n’atra vòtta! Pe fortunn-a A Compagna a tròtta a-a
spedia e a fa senpre de ciù. Ògni setemann-a s’azonze quar-
che neuvo sòccio, a sede a l’é ordinâ, i “Martedì”, i “Ve-
nerdì” e e leçioin de zeneize son in sucesso con tantiscime
personn-e che i segoan. 
E spontan ascì neuve iniçiative. Sabbo 16 d’arvî de dòppo-
disnâ in Canpetto A Compagna a faiâ in mercatin de cöse
de seu produçion (veramente de produçion di sòcci) e tutto
l’incascio o saiâ dæto in beneficensa. Pöi... Va ben, òua no
l’é o caxo che ve digghe tutto: chi gh’à l’e-mail o saiâ avi-
zòu personalmente e i atri o savian co-o frequentâ i tanti
apontamenti da Compagna.
Ma tornemmo a-e eleçioin. Inte sto Boletin chi gh’é a lista

di candidæ. Comme se peu vedde gh’é di cangiamenti: pre-
zenpio o Consolato o gh’aviâ quattro neuvi conponenti,
mentre a Consulta a gh’à di candidæ che son ciù ò meno o
dopio de quelli da eleze. O Parlamento (l’Assemblea gene-
rale dei soci) o se faiâ a-a matin do sabbo 7 de mazzo in
Sarzan inte l’aola San Sarvòu dove se tegnan i “Martedì”.
A sala a l’é grande, a gh’à 350 pòsti, a l’é còmoda co-i
mezzi; pe questo m’aspeto ’na grande partecipaçion,
comme no gh’é mai stæta! Finio o Parlamento se comensa
a votâ. E votaçioin andian avanti anche a-o dòppodisnâ e
a-a domenega matin. A-o dòppodisnâ da domenega s’ar-
vian e urne pe vedde chi l’é stæto eletto. E via, torna a tra-
vagiâ, pe-a Compagna, pe Zena e pe-a Liguria!

Scignoria a tutti!


